
ЭД ХӨРӨНГИЙН ЭРХИЙН УЛСЫН БҮРТГЭЛИЙН
ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

	1 дүгээр зүйл.Эд хөрөнгийн эрхийн улсын бүртгэлийн тухай хуульд доор дурдсан агуулгатай дараах зүйл, хэсэг, заалт нэмсүгэй:

		1/3 дугаар зүйлийн 3.1.8 дахь заалт:
	
	“3.1.8.“эд хөрөнгийн эрхийн улсын бүртгэлийн гэрчилгээ” гэж эд хөрөнгийн өмчлөх эрхийг эрхийн улсын бүртгэлд бүртгэснийг нотолж, улсын бүртгэлийн байгууллагаас эрх бүхий этгээдэд олгох баримтыг.”

		2/3 дугаар зүйлийн 3.2 дахь хэсэг:

	“3.2.Энэ хуулийн 10.5, 11.4, 11.9, 13.5, 13.6-д заасан бичгээр гэдэгт цаасан, эсхүл цахим хэлбэрийг ойлгоно.”

		3/61 дүгээр зүйл:

“61 дүгээр зүйл.Эрхийн улсын бүртгэл хөтлөх дараалал

61.1.Улсын бүртгэгч эрхийн улсын бүртгэлийг дор дурдсан дарааллын дагуу хөтөлнө:
61.1.1.эд хөрөнгө өмчлөх эрх болон түүнтэй холбоотой эд хөрөнгийн бусад эрхийг эрхийн улсын бүртгэлд бүртгүүлэх тухай иргэн, хуулийн этгээдээс гаргасан мэдүүлгийг цаасан, эсхүл цахим хэлбэрээр хүлээн авах, эсхүл хуульд заасан үндэслэлээр хүлээн авахаас татгалзах;

61.1.2.мэдүүлэг, түүнд хавсаргасан баримт бичгийн үнэн зөвийг нотлох, шаардлагатай тохиолдолд баримтыг холбогдох иргэн, хуулийн этгээдээс гаргуулан авах;
61.1.3.хүлээн авсан мэдүүлэг, түүнд хавсаргасан нотлох баримтын бүрдлийг хянаж, эд хөрөнгийн болон өмчлөгчийн мэдээлэл, нотлох баримтыг цахим мэдээллийн санд бүрэн гүйцэд, үнэн зөв оруулах;

61.1.4.оруулсан мэдээллийг улсын бүртгэлийн мэдээллийн сангийн холбогдох мэдээлэлтэй тулган нягтлах, мэдүүлсэн эрх  нь эрхийн улсын бүртгэлд бүртгэгдсэн эсэхийг нягтлан шалгах;

61.1.5.газрын кадастрын болон бусад төрөлжсөн бүртгэлийн мэдээллийг  төрийн мэдээлэл солилцооны системээр дамжуулан эрхийн улсын бүртгэлд хэрэглэх; 
 
61.1.6.эрхийн улсын бүртгэлд үүрэг ногдуулсан хэлцэл бүртгэгдсэн эсэх, тусгай болон урьдчилсан тэмдэглэл хийгдсэн эсэх, эрхийн доголдол, зөрчилтэй эсэхийг нягтлан шалгаж хуульд заасан шаардлага хангасан тохиолдолд эд хөрөнгө өмчлөх эрх болон түүнтэй холбоотой эд хөрөнгийн бусад эрхийг эрхийн улсын бүртгэлд бүртгэх.” 

		4/81 дүгээр зүйл:

	“81 дүгээр зүйл.Мэдүүлэг хүлээн авах

“81.1.Улсын бүртгэгч нь улсын бүртгэлд бүртгүүлэх эрхийг үнэн зөв мэдүүлсэн, мэдүүлэгт хавсаргавал зохих нотлох баримтыг бүрэн мэдүүлсэн эсэхийг нягтлан шалгаж, энэ хуулийн 8 дугаар зүйлд заасны дагуу мэдүүлгийг хүлээн авахаас татгалзах үндэслэл байхгүй тохиолдолд мэдүүлгийг хүлээн авч, холбогдох мэдээллийг цахим мэдээллийн санд оруулна.

81.2.Мэдүүлэг гаргагч, гэрээний дагуу мэдээлэл нийлүүлэх нотариатч мэдүүлгийг цаасан хэлбэрээр ирүүлсэн тохиолдолд улсын бүртгэгч түүнд хавсаргасан нотлох баримтыг хянаж, хуульд заасан шаардлагыг хангасан тохиолдолд ажлын 3 өдрийн дотор эрхийн улсын бүртгэлд бүртгэнэ.

81.3.Цахим хэлбэрээр мэдүүлэг гаргагч бүртгэх тухай мэдэгдэл хүлээн авсан өдрөөс хойш ажлын 5 өдрийн дотор холбогдох баримт бичгийн эх хувийг ирүүлээгүй тохиолдолд цахим мэдээллийн санд бүртгээгүй талаар тэмдэглэл хийж, энэ тухай мэдүүлэг гаргагчид цахимаар хариу мэдэгдэнэ.

	81.4.Улсын бүртгэгч цахим хэлбэрээр гаргасан мэдүүлэг, түүнд хавсаргасан нотлох баримтын бүрдлийг хянаж, эрхийн улсын бүртгэлд бүртгэхээс татгалзсан тохиолдолд үндэслэл бүхий мэдэгдлийг ажлын 1 өдрийн дотор мэдүүлэг гаргагчид цахимаар мэдэгдэнэ.” 

		5/10 дугаар зүйлийн 10.6.9, 10.6.10 дахь заалт: 

	“10.6.9.хоёр, түүнээс олон этгээд хөрөнгө оруулсан, эсхүл хоёр, түүнээс олон захиалагчтай үл хөдлөх эд хөрөнгө өмчлөх эрхийг эрхийн улсын бүртгэлд бүртгүүлэхэд эрх ашиг нь хөндөгдөж болох этгээдийн нотариатаар гэрчлүүлсэн зөвшөөрөл;

  	10.6.10.барьж дуусаагүй барилгын өмчлөх эрхийг эрхийн улсын бүртгэлд бүртгүүлэхэд тухайн барилгын гүйцэтгэлийн хувийг гүйцэтгэгчийн болон өмчлөгчийн тодорхойлсон баримт.”

		6/10 дугаар зүйлийн 10.11 дэх хэсэг:

	“10.11.Хуульд өөрөөр заагаагүй бол үл хөдлөх эд хөрөнгө шинээр бий болсноос хойш 1 жилийн дотор эрхийн улсын бүртгэлд бүртгүүлэхээр мэдүүлэг гаргана.”

		7/101 дүгээр зүйл:

“101 дүгээр зүйл.Хөдлөх эд хөрөнгө өмчлөх эрх болон түүнтэй
холбоотой эрхийг эрхийн улсын бүртгэлд бүртгэх
 
101.1.Хуулиар тусгайлан зохицуулснаас бусад хөдлөх эд хөрөнгө өмчлөх эрх болон түүнтэй холбоотой эрхийг хөдлөх эд хөрөнгийн нэг бүрийн шинж төлөв, бусад ижил төрлийн хөдлөх эд хөрөнгөөс ялгагдах онцлог байдлыг харгалзан өмчлөгчийн байнга оршин байгаа газрын нутаг дэвсгэрийн харьяаллаар эрхийн улсын бүртгэлд бүртгэнэ.

101.2.Хөдлөх эд хөрөнгө өмчлөх эрх болон түүнтэй холбоотой эрхийг эрхийн улсын бүртгэлд бүртгүүлэхдээ дараах нотлох баримтыг мэдүүлэгт хавсаргана:

101.2.1.хөдлөх эд хөрөнгийн шинж төлөв, гарал үүсэл, хийц бүтээцийг тодорхойлсон сертификат, гэрчилгээ, арлын дугаар, сериал дугаар бүхий техникийн баримт бичиг, гаалийн мэдүүлэг, тусгай зөвшөөрөлтэй ашиглагддаг хөдлөх эд хөрөнгө бол тусгай зөвшөөрлийн хуулбар зэрэг нэг бүрийн шинж төлөв, бусад ижил төрлийн хөдлөх эд хөрөнгөөс ялгагдах онцлог байдлыг тодорхойлсон баримт бичиг;

101.2.2.хөдлөх эд хөрөнгийг тал бүрээс нь бүтэн харуулсан гэрэл зураг;
101.2.3. өмчлөх эрхийг нотолсон баримт бичиг, гэрээ;
101.2..4. тухайн хөдлөх эд хөрөнгийн үнийг тодорхойлсон баримт бичиг;
101.2..5. улсын тэмдэгтийн хураамж төлсөн баримт.

101.3.Хөдлөх эд хөрөнгө өмчлөх эрх болон түүнтэй холбоотой эрхийн шилжилтийг бүртгэхэд энэ хуулийн 11 дүгээр зүйлд заасан журмыг баримтална.”

		8/11 дүгээр зүйлийн 11.10 дахь хэсэг:

	“11.10.Үл хөдлөх эд хөрөнгө өмчлөх эрхийг шилжүүлэх тухай гэрээ хэлцэл байгуулсан, эрх бүхий этгээдийн шийдвэр хүчин төгөлдөр болсноос хойш 30 хоногийн дотор эрхийн улсын бүртгэлд бүртгүүлэхээр мэдүүлэг гаргана.” 

		9/13 дугаар зүйлийн 13.8 дахь хэсэг:

	“13.8.Эд хөрөнгийн мэдээлэлд нэмэлт өөрчлөлт орсноос хойш 30 хоногийн дотор эрхийн улсын бүртгэлд бүртгүүлэхээр мэдүүлэг гаргана.”
	
		10/14 дүгээр зүйлийн 14.3 дахь хэсэг:

	“14.3.Эрхийн улсын бүртгэл хаах хуульд заасан үндэслэл үүссэнээс хойш 6 сарын  дотор эрхийн улсын бүртгэлд бүртгүүлэхээр мэдүүлэг гаргана.”

		11/15 дугаар зүйлийн 15.8 дахь хэсэг

	“15.8.Үл хөдлөх эд хөрөнгө өмчлөх эрхтэй холбоотой үл хөдлөх эд хөрөнгийн бусад эрх дуусгавар болсныг бүртгэхдээ гэрээгээр хүлээсэн үүрэг хангагдсан талаарх нотлох баримтыг үндэслэнэ.”

		12/16 дугаар зүйлийн 16.6 дахь хэсэг:

	“16.6.Эрхийн улсын бүртгэлд тус тусдаа бүртгэгдсэн хоёр ба түүнээс дээш тооны үл хөдлөх эд хөрөнгө барьцаалсан гэрээг эрхийн улсын бүртгэлд бүртгүүлэхэд эрхийн улсын бүртгэл тус бүрээр мэдүүлэг гаргана.”

		13/22 дугаар зүйлийн 22.3 дахь хэсэг:

“22.3.Түрээсийн гэрээг бүртгэхэд мэдүүлэгт дараахь нотлох баримтыг хавсаргана:

  	22.3.1.түрээсийн гэрээ;
22.3.2.нэгээс дээш өмчлөгчтэй бол өмчлөгч тус бүрийн зөвшөөрөл.
 
		14/25 дугаар зүйлийн 25.5 дахь хэсэг:

“25.5.Бусдын газар дээр барилга байгууламж барих эрхийг бүртгүүлэх мэдүүлэгт дараах баримт бичгийг хавсаргана:

25.5.1. бусдын газар дээр барилга байгууламж барих эрх олж авсан гэрээ;
25.5.2. эрх үүсгэсэн шийдвэр.”

		15/28 дугаар зүйлийн 28.6 дахь хэсэг:

	“28.6.Газар эзэмших, ашиглах эрхийг улсын бүртгэлд бүртгүүлснээс хойш газрын мэдээлэлд орсон өөрчлөлтийг аймаг, нийслэл, дүүргийн газрын алба, сумын газрын даамал Улсын бүртгэлийн ерөнхий хуулийн 9.11-д заасан дундын мэдээллийн санд ажлын 3 өдрийн дотор оруулна.”

	2 дугаар зүйл.Эд хөрөнгийн эрхийн улсын бүртгэлийн тухай хуулийн 10 дугаар зүйлийн 10.5 дахь хэсэг, 13 дугаар зүйлийн 13.5 дахь хэсгийн “мэдүүлэг гаргагчид” гэсний дараа “бичгээр” гэж, 10.9 дэх хэсгийн “төрийн” гэсний дараа “болон орон нутгийн” гэж, 13 дугаар зүйлийн 13.6 дахь хэсгийн “хугацаанд” гэсний дараа “бичгээр” гэж, 30 дугаар зүйлийн 30.1.4 дэх заалтын “прокурор” гэсний дараа “татвар,” гэж тус тус нэмсүгэй.

	3 дугаар зүйл.Эд хөрөнгийн эрхийн улсын бүртгэлийн тухай хуулийн дараах хэсэг, заалтыг доор дурдсанаар өөрчлөн найруулсугай:

		1/5 дугаар зүйлийн 5.3-5.7 дахь хэсэг:

	“5.3.Улсын бүртгэлийн байгууллага энэ хуулийн 5.1-д заасан өмчлөх эрхийг эрхийн улсын бүртгэлд бүртгэснийг нотолж эрхийн улсын бүртгэлийн гэрчилгээг цахим хэлбэрээр олгоно.

   5.4.Энэ хуулийн 5.3-т заасан эрхийн улсын бүртгэлийн гэрчилгээний загварыг Засгийн газар батална.”

	“5.5.Гэрчилгээг цахим хэлбэрээр олгохдоо өмнө олгосон эрхийн улсын бүртгэлийн гэрчилгээг хураан авч хүчингүй болгоно. Энэ хууль хүчин төгөлдөр болохоос өмнө олгосон өмчлөх эрхийн улсын бүртгэлийн гэрчилгээ нь хуульд заасан үндэслэлээр цахимаар олгох хүртэлх хугацаанд хүчин төгөлдөр хэвээр байна.

   5.6.Эрхийн улсын бүртгэлийн гэрчилгээнд дараах мэдээллийг тусгана:

   		5.6.1.эд хөрөнгө өмчлөгч нь иргэн бол түүний иргэний харьяалал, овог, эцэг (эх)-ийн нэр, өөрийн нэр, иргэний бүртгэлийн дугаар, хуулийн этгээд бол түүний оноосон нэр, хэлбэр, регистрийн дугаар, өмчлөгчийн тоо;

   		5.6.2.эд хөрөнгийн байршлын хаяг, хэмжээ, зориулалт;
    		5.6.3.эрхийн улсын бүртгэлийн дугаар;
5.6.4.газрын нэгж талбарын дугаар;
5.6.5.улсын бүртгэгчийн нэр;
5.6.6.олгосон улсын бүртгэлийн газар, хэлтсийн нэр, он, сар, өдөр.

	5.7.хөдлөх эд хөрөнгө өмчлөх эрхийн улсын бүртгэлийн гэрчилгээнд 5.32 дахь хэсэгт зааснаас гадна дараах мэдээллийг тусгана:

5.7.1.өмчлөгч нь иргэн бол оршин суугаа газрын хаяг, хуулийн этгээд бол хууль ёсны хаяг;

5.7.2.хөдлөх эд хөрөнгийн шинж төлөв;
5.7.3.хөдлөх эд хөрөнгийн зориулалт.”

		2/7 дугаар зүйлийн 7.13, 7.14 дэх хэсэг:

“7.13.Улсын бүртгэгч цахим хэлбэрээр гаргасан мэдүүлэг, баримт бичгийг хүлээн авч, нягтлан шалгаж, энэ хуульд заасан хугацаанд эрхийн улсын бүртгэлд бүртгэхээс татгалзах үндэслэл байхгүй бол эд хөрөнгийн эрхийн улсын бүртгэлийн мэдээллийн санд бүртгэж, баталгаажуулна.

7.14.Цахим хэлбэрээр мэдүүлэг гаргагч энэ хуулийн 7.12-т заасан бүртгэх тухай мэдэгдэл хүлээн авсан өдрөөс хойш ажлын 3 өдрийн дотор холбогдох баримт бичгийн эх хувийг улсын бүртгэлийн байгууллагад цаасан хэлбэрээр ирүүлнэ.”

		3/8 дугаар зүйлийн 8.1 дэх хэсэг: 

	“8.1.Улсын бүртгэгч дараах үндэслэлээр мэдүүлгийг хүлээн авахаас татгалзах бөгөөд энэ тухай мэдүүлэг гаргагчид тайлбарлаж, мэдүүлгийг хүлээн авахаас татгалзсан хариуг өгч, мэдүүлэг болон холбогдох баримт бичгийг буцаана:”

		 4/10 дугаар зүйлийн 10.4 дэх хэсэг:

	“10.4.Дундаа хэсгээр өмчлөгч нь тэдгээрт ногдох хувийг мэдүүлэг болон нотлох баримтад тодорхойлсон бол тус бүрд ногдох хувийг эрхийн улсын бүртгэл, өмчлөх эрхийн гэрчилгээнд тусгана.”

		5/10 дугаар зүйлийн 10.6.2 дахь заалт:

		“10.6.2.газрын эрх олгосон шийдвэр”

		6/10 дугаар зүйлийн 10.7 дахь хэсэг:

	“10.7.Өмчлөгч нь иргэн бол иргэний улсын бүртгэлийн мэдээллийг, хуулийн этгээд бол хуулийн этгээдийн улсын бүртгэлийн мэдээллийг улсын бүртгэгч цахим мэдээллийн санд нэвтэрч, нягтлан шалгана.”

		7/11 дүгээр зүйлийн 11.1.3 дахь заалт:

		“11.1.3.гэрээ, хэлцэл, өвлөх эрхийн нэр, төрөл.”

		8/11 дүгээр зүйлийн 11.2 дахь хэсэг:

	“11.2.Үл хөдлөх эд хөрөнгө өмчлөх эрх болон түүнтэй холбоотой эд хөрөнгийн бусад эрх гэрээ, хэлцэл, өв залгамжлалын үндсэн дээр шилжиж байгаа бол гэрээ, хэлцэл, өвлөх эрхийн гэрчилгээний эх хувийг хувийн хэрэгт хавсаргана. Тухайн гэрээ, хэлцлийн эх хувь нь дараах шаардлагыг хангасан байна:

11.2.1.үл хөдлөх эд хөрөнгө өмчлөх эрх шилжүүлэх гэрээ, хэлцэлд хуульд заасан нөхцөл бүрэн тусгагдсан байх;

11.2.2.хуульд заасны дагуу хамтран өмчлөгчийн зөвшөөрлийг авсан байх;
11.2.3.өмчилж авсан газрын зарим хэсгийг шилжүүлсэн тохиолдолд өөр этгээдэд шилжиж байгаа болон тухайн өмчлөгчид үлдэж байгаа газрын кадастрын зургийг гэрээнд хавсаргасан байх;

11.2.4.барилга байгууламжийн зарим хэсгийг шилжүүлсэн тохиолдолд тухайн эд хөрөнгийн өөр этгээдэд шилжиж байгаа болон тухайн өмчлөгчид үлдэж байгаа хэсгийг зураг төсөлд тусгаж, талууд гарын үсэг зурсан байх бөгөөд энэ нь гэрээний салшгүй хэсэг байх;

11.2.5.үл хөдлөх эд хөрөнгө өмчлөх эрх шилжүүлэх гэрээнд болзол тавьсан, эсхүл гэрээний үүргийг хэсэгчлэн биелүүлэхээр заасан тохиолдолд эрхээ шилжүүлж байгаа этгээдийн хууль ёсны зөвшөөрлийг авсан байх;

11.2.6.гэрээ, хэлцэлд төлөөллөөр оролцсон тохиолдолд хууль ёсны итгэмжлэлийг авсан байх.”

		9/13 дугаар зүйлийн 13.3 дахь хэсэг:

“13.3.Үл хөдлөх эд хөрөнгийн хэмжээ, үнэ, гүйцэтгэл өөрчлөгдсөнийг эрхийн улсын бүртгэлд бүртгүүлэх мэдүүлэгт дараах нотлох баримтыг хавсаргана:

13.3.1.үл хөдлөх эд хөрөнгийн хэмжээ өөрчлөгдсөн, бодит байдлаас  зөрүүтэй бүртгэгдсэн, хэмжилтэд өөрчлөлт орж байгаа тохиолдолд хуулиар олгогдсон эрх бүхий байгууллага, этгээдийн дүгнэлт, батлагдсан зураг төсөл;
13.3.2.аймаг, сум, нийслэлийн Засаг даргын захирамжаар өмчлүүлсэн 
газрын хэмжээ өөрчлөгдсөн тохиолдолд тухайн шатны Засаг даргын захирамж;
13.3.3.үл хөдлөх эд хөрөнгийн үнэ өөрчлөгдсөн бол хөрөнгийн үнэлгээ 
хийх эрх бүхий этгээдийн дүгнэлт, баримт бичиг;
13.3.4.барьж дуусаагүй барилгаар бүртгэгдсэн барилга, байгууламжийн 
гүйцэтгэл өөрчлөгдсөн бол байнгын ашиглалтад хүлээж авсан улсын комиссын дүгнэлт.”

		10/13 дугаар зүйлийн 13.4 дэх хэсэг:

	“13.4.Үл хөдлөх эд хөрөнгө оршин байгаа аймаг, сум, нийслэл, дүүргийн нутаг дэвсгэрийн харьяалал өөрчлөгдвөл эрх бүхий этгээдийн шийдвэрийг үндэслэн хувийн хэргийг тухайн харьяаллын дагуу улсын бүртгэлийн байгууллагад шилжүүлнэ.”

		11/14 дүгээр зүйлийн 14.1 дэх хэсэг:

[bookmark: _Hlk143694053]	“14.1.Дараах тохиолдолд улсын бүртгэгч мэдүүлэг гаргагчийн өргөдөл, холбогдох нотлох баримт, эрх бүхий этгээдийн шийдвэр, улсын байцаагчийн дүгнэлтийг үндэслэн эрхийн улсын бүртгэлийг хаана:”

		12/14 дүгээр зүйлийн 14.1.6 дахь заалт:

	“14.1.6.Эрхийн улсын бүртгэлд барьж дуусаагүй барилгаар бүртгэгдсэн үл хөдлөх эд хөрөнгийг эрх бүхий этгээдийн шийдвэрээр ашиглалтад оруулж, хөрөнгө оруулагч, захиалагч, худалдан авагч нарын өмчлөх эрх жагсаалтаар тусдаа бүртгэгдэж байгаа;”

		13/20 дугаар зүйлийн 20.4 дэх хэсэг:

	“20.4.Үл хөдлөх эд хөрөнгийн барьцааны тухай хуулийн 17.1.2-т заасны дагуу шинэ барьцаалбарыг энэ хуульд заасан журмын дагуу бүртгэнэ.”
	
		14/31 дүгээр зүйлийн 31.4 дэх хэсэг: 

	“31.4.Гэрээслэлийг үндэслэн урьдчилсан тэмдэглэл хийхээр бол тухайн гэрээслэлийг гэрчилсэн нотариатчийн тодорхойлолтыг үндэслэнэ.”

            4 дүгээр зүйл.Эд хөрөнгийн эрхийн улсын бүртгэлийн тухай хуулийн 16 дугаар зүйлийн 16.2 дахь хэсгийн “16.1-д заасан журам нэгэн адил үйлчилнэ” гэснийг “15 дугаар зүйлд заасан журмын дагуу бүртгэнэ.” гэж өөрчилсүгэй.

            5 дугаар зүйл.Эд хөрөнгийн эрхийн улсын бүртгэлийн тухай хуулийн 10 дугаар зүйлийн 10.1 дэх хэсгийн “нэг нэгж талбарт нэг хувийн хэрэг нээж” гэснийг, 11 дүгээр зүйлийн 11.9 дэх хэсгийн “, эсхүл цахим хэлбэрээр” гэснийг, 31 дүгээр зүйлийн 31.3 дахь хэсгийн “хамтран” гэснийг тус тус хассугай.

            6 дугаар зүйл. Эд хөрөнгийн эрхийн улсын бүртгэлийн тухай хуулийн 4 дүгээр зүйлийн 4.2, 4.5 дахь хэсэг, 5 дугаар зүйлийн 5.8 дахь хэсэг, 10 дугаар зүйлийн 10.3.3 дахь заалт, 18 дугаар зүйлийн 18.4 дэх хэсгийг тус тус хүчингүй болсонд тооцсугай.

           7 дугаар зүйл. Энэ хуулийг 2024 оны ... дугаар сарын ...-ний өдрөөс эхлэн дагаж мөрдөнө.



Гарын үсэг













Төсөл
МОНГОЛ УЛСЫН ХУУЛЬ


2023 оны …дугаар                                					         Улаанбаатар
сарын ..-ны өдөр      								      хот                                                        													
 
ГАЗРЫН ТУХАЙ ХУУЛЬД НЭМЭЛТ ОРУУЛАХ 
ТУХАЙ

1 дүгээр зүйл.Газрын тухай хуулийн 23 дугаар зүйлийн 23.3.9 дэх заалтын “28.1” гэсний дараа “, 28.6” гэж, мөн зүйлийн 23.4.6 дахь заалтын “28.1” гэсний дараа “, 28.6” гэж тус тус нэмсүгэй.

2 дугаар зүйл.Энэ хуулийг Эд хөрөнгийн эрхийн улсын бүртгэлийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.


Гарын үсэг






























ДЭЛГЭРЭНГҮЙ ТАНИЛЦУУЛГА
Эд хөрөнгийн эрхийн улсын бүртгэлийн тухай хуульд нэмэлт, өөрчлөлт оруулах тухай хуулийн төслийн танилцуулга
	Эд хөрөнгийн эрхийн улсын бүртгэлийн тухай хууль 2018 онд шинэчлэгдэн 5 бүлэг, 39 зүйлтэйгээр батлагдсан. Уг хууль батлагдсанаас хойш 4 удаа нэмэлт, өөрчлөлт орсон байна. Улсын бүртгэлийн ерөнхий хуульд 2022 онд нэмэлт, өөрчлөлт орсонтой холбогдуулан 2022 онд уг хуулийн 6 заалтад, Нийслэл Улаанбаатар хотын замын хөдөлгөөний түгжрэлийг бууруулах, гэр хорооллыг орон сууцжуулах тухай хууль шинээр батлагдсантай холбогдуулан 2 зүйлийн 4 хэсэг, 5 заалтад, Төрийн үйлчилгээг цахим хэлбэрээр үзүүлэхтэй холбоотойгоор хууль хоорондын давхардал, хийдэл, зөрчлийг арилгах зорилгоор Эрүүл мэндийн тухай хуульд нэмэлт оруулах тухай, Эрүүл мэндийн даатгалын тухай хуульд нэмэлт оруулах тухай болон бусад хуульд нэмэлт, өөрчлөлт оруулах тухай хуулиуд батлагдсантай холбогдуулан 2024 онд 1 заалтад тус тус өөрчлөлт орсон.
	Энэ хуулиар Монгол Улсын нутаг дэвсгэрт байгаа эд хөрөнгө өмчлөх эрхийг анх удаа бүртгэх, улмаар түүнтэй холбоотой эд хөрөнгийн бусад эрхийн шилжилт, эрхийн улсын бүртгэлд нэмэлт, өөрчлөлт оруулах, барьцаа /ипотек/-ны бүртгэл, түрээс, сервитут, узуфрукт, санхүүгийн түрээс, батлан даалтын бүртгэл, эрхийн улсын бүртгэлд урьдчилсан болон тусгай тэмдэглэл хийх, эрхийн улсын бүртгэлийг хаах зэрэг харилцааг зохицуулж байна.
	Улсын бүртгэлийн үйлчилгээг цахим хэлбэрт шилжүүлэх, төрийн үйлчилгээний шат дамжлагыг бууруулах, шуурхай болгох зорилтын хүрээнд улсын бүртгэлийн эрх зүйн орчныг сайжруулах, Үндсэн хуульд заасан хүний өмчлөх эрхийг зүй ёсоор хэрэгжүүлэх зорилгоор захиргааны байгууллагаас баталсан хэм хэмжээний актаар зохицуулж байгаа зарим харилцааг хуульд нэмэлт, өөрчлөлт оруулах замаар тусгах шаардлага зүй ёсоор тавигдаж байна. Эд хөрөнгийн эрхийн улсын бүртгэлийн тухай хуульд нэмэлт, өөрчлөлт оруулах тухай хуулийн төслийг боловсруулахдаа 3 зүйл, 18 хэсэг, 18 заалт шинээр нэмэхээр, 4 хэсэг 1 заалтад үг нэмэхээр, 16 хэсэг, 22 заалтыг өөрчлөн найруулахаар, 1 хэсгийг өөрчлөхөөр, 3 хэсгийн үгийг хасахаар, 4 хэсэг 1 заалтыг хүчингүй болсонд тооцохоор тус тус боловсруулсан болно.
	Тус хуулийн:
	- 4 дүгээр зүйлийн 4.2-т “Хуульд өөрөөр заагаагүй бол хөдлөх эд хөрөнгө болон түүнтэй холбоотой эрхийг эрхийн улсын бүртгэлд бүртгүүлж болох бөгөөд холбогдох журмыг Засгийн газар батална.” гэж заасны дагуу Засгийн газрын 2018 оны 397 дугаар тогтоолын хавсралтаар батлагдсан “Эд хөрөнгийн эрхийн улсын бүртгэл хөтлөх журам”-д нэг бүлэг болгон зохицуулсан байсныг хуульд нэг зүйл болгон орууллаа. 
	- 5 дугаар зүйлийн 5.4-т “Энэ хуулийн 5.3-т заасан эрхийн улсын бүртгэлийн гэрчилгээний загвар, гэрчилгээнд тусгах мэдээлэл, гэрчилгээ олгох журмыг Засгийн газар батална.” гэж заасны дагуу Засгийн газрын 2018 оны  394 дүгээр тогтоолын хавсралтаар Эрхийн улсын бүртгэлийн гэрчилгээ олгох журам батлагдсан. Уг журмаас гэрчилгээнд тусгах мэдээлэл, гэрчилгээ олгох зохицуулалтыг хуульд нэмэлтээр оруулсан бөгөөд гэрчилгээний загварыг Засгийн газар батлахаар хэвээр нь үлдээхээр тусгасан. 
- 10 дугаар зүйлийн 10.9-т “Төрийн болон албаны нууцын тухай хуульд зааснаас бусад төрийн өмчийн үл хөдлөх эд хөрөнгийн эрхийг эрхийн улсын бүртгэлд бүртгэх журмыг энэ хууль болон холбогдох бусад хуульд нийцүүлэн Засгийн газар батална.” гэснийг хэвээр үлдээсэн. Учир нь төрийн бусад байгууллагатай хамтран хэрэгжүүлэх журам учраас хуульчлахгүйгээр, төрийн болон орон нутгийн өмчийн үл хөдлөх эд хөрөнгийн эрхийг бүртгэх хэмээн өөрчлөн найруулсан. 
- 33 дугаар зүйлийн 33.3-т “Нотариатчийн энэ хуулийн 33.1-д заасан үйл ажиллагааны журам, энэ хуулийн 35.1-д заасан гэрээний загвар, энэ хуулийн 34.1.5-д заасан сургалтын болон энэ хуулийн 35.1.3-т заасан мэдээллийн сан ашигласны төлбөрийн хэмжээг улсын бүртгэлийн асуудал эрхэлсэн Засгийн газрын гишүүн батална.” гэснийг хэвээр үлдээсэн. Учир нь уг журам нь Хууль зүй, дотоод хэргийн сайдын 2019 оны А/22 тоот тушаалаар батлагдсан бөгөөд төрийн чиг үүргийг хэрэгжүүлэх бусад байгууллагатай хамтран хэрэгжүүлж байгаа болно.
	Мөн цахим шилжилтийг төгөлдөржүүлэх, технологийн дэвшлийг нэвтрүүлэн бүртгэлийн үйл ажиллагааг боловсронгуй болгох, үл хөдлөх эд хөрөнгийг улсын бүртгэлд бүрэн хамруулах, иргэн, хуулийн этгээдийг үүрэгжүүлэх эрх зүйн орчныг бий болгох зорилгоор дараах харилцааг зохицуулахаар хуулийн төсөлд тусгалаа.   	
	1.Эд хөрөнгийн эрхийн улсын бүртгэлийн тухай хуулийн 5 дугаар зүйлийн 5.3-т “ Улсын бүртгэлийн байгууллага энэ хуулийн 5.1-д заасан өмчлөх эрхийг эрхийн улсын бүртгэлд бүртгэснийг нотолж, эрхийн улсын бүртгэлийн гэрчилгээ олгоно” гэж заасан. Үүний хүрээнд нэг жилд дунджаар 180.000 орчим гэрчилгээг иргэн, хуулийн этгээдэд цаасан хэлбэрээр олгож байна.
Цаасан хэлбэрээр олгосон гэрчилгээг хуурамчаар үйлдэн, улмаар барьцаанд тавьж иргэн, хуулийн этгээдэд их хэмжээний хохирол учруулдаг тохиолдол цөөн бус гарч байсан.
Эрхийн улсын бүртгэлд нэмэлт, өөрчлөлт орох тохиолдолд /тухайлбал: хаяг өөрчлөгдөх/ заавал эх хувийг хураан авч шинэчилэн олгодог. Энэ нь урт хугацаатай үүргийн гүйцэтгэлийн барьцаанд байгаа тохиолдолд чирэгдэлтэй байдаг.  
Мөн гэрчилгээг хаяж үрэгдүүлсэн тохиолдолд дахин авах шаардлага гардаг, гэрчилгээг хэвлэхэд тодорхой зардал гардаг зэрэг нөхцөл  шалтгааны улмаас эрхийн улсын бүртгэлийн гэрчилгээг цахим хэлбэрээр олгох нь зүйтэй байна.
Газар өмчлөх эрхийн болон үл хөдлөх эд хөрөнгө өмчлөх эрхийн улсын бүртгэлийн гэрчилгээг blockchain технологийг ашиглан цахим хэлбэрээр олгосноор цаг хугацаа, орон зайнаас үл хамааран иргэн, хуулийн этгээд үл хөдлөх эд хөрөнгө өмчлөх эрхээ бусдад нотлон харуулах, зурган хэлбэрээр хэвлэн авах, гээж үрэгдүүлсэн тохиолдолд дахин авах шаардлагагүй болох зэргээр олон талын давуу тал үүснэ. 
	Жил бүр газар өмчлөх эрхийн болон үл хөдлөх эд хөрөнгө өмчлөх эрхийн улсын бүртгэлийн 180 000 орчим гэрчилгээг улсын төсвийн 400 сая орчим төгрөгөөр худалдан авдаг бол энэ зардал бүрэн хэмнэгдэнэ. 
Иймд эрхийн улсын бүртгэлийн гэрчилгээг цахим хэлбэрээр олгохоор, үүнтэй уялдуулан нэр томъёог тодорхойлж, гэрчилгээ дахин олгохтой холбоотой хэсгийг хүчингүй болгохоор тусгалаа. 
        2.Улсын бүртгэлийн ерөнхий хуулийн 8 дугаар зүйлийн 8.1-д заасан эрхийг эрхийн улсын бүртгэлийн байгууллагад бүртгүүлэх хугацааг Эд хөрөнгийн эрхийн улсын бүртгэлийн тухай хуульд тодорхой заагаагүйн улмаас иргэн, хуулийн этгээд эд хөрөнгө өмчлөх эрх, түүнтэй холбоотой эд хөрөнгийн бусад эрхийг улсын бүртгэлд цаг тухайд нь бүртгүүлэхгүй байна. 
	Тухайлбал шинээр бий болсон үл хөдлөх эд хөрөнгийг тухай бүр эрхийн улсын бүртгэлд бүртгүүлдэггүйн улмаас /судалгаагаар шинээр баригдсан орон сууцны 31,2% нь бүртгэгдээгүй байна./ иргэн, хуулийн этгээдийн өмчлөх эрх зөрчигдөх, улсын хэмжээнд статистик мэдээ зөрөх, бусад хууль тогтоомжтой зөрчилдөх, хууль бус аргаар, тухайлбал мөнгө угаах замаар олсон эх үүсвэрээр олж авсан үл хөдлөх эд хөрөнгөө бүртгүүлэхгүй байх, нуун дарагдуулах, бусдын өмчлөлд байлгах, татвараас зайлсхийх зэрэг хууль эрхзүй, нийгэм эдийн засагт сөрөг үр дагавар үзүүлэх эрсдэл өндөр байдаг. 
	Иймд эдгээрээс урьдчилан сэргийлэх, эрсдлийг буруулах, улсын бүртгэл үнэн зөв байх, татварын бааз суурийг өргөтгөх, салбар хоорондын уялдаа, мэдээллийг сайжруулах зорилгоор хуульд улсын бүртгэлд бүртгүүлэх хугацааны зохицуулалтыг тусгах, иргэн, хуулийн этгээдийг үүрэгжүүлэх шаардлагатай байна.
	Гэрээ хэлцлээр өмчлөх эрхийг шилжүүлэх, эд хөрөнгө өмчлөх эрх түүнтэй холбоотой бусад эрх болон эд хөрөнгийн бүртгэлд нэмэлт өөрчлөлтийг хуульд заасны дагуу бүртгүүлэх, дуусгавар болсон эрх, устсан үл хөдлөх эд хөрөнгийн эрхийн улсын бүртгэлийг хаах зэрэгт мөн хамаарах юм. 
	3.Газар эзэмших, ашиглах эрхийг дундын мэдээллийн сангаар дамжуулан улсын бүртгэлд бүртгүүлж “Э”, ”А” дугаар авсаны дараа газрын мэдээлэлд орсон өөрчлөлт, нотлох баримтыг аймаг, нийслэл, дүүргийн газрын алба, сумын газрын даамал дундын мэдээллийн санд тухай бүр оруулахгүй байгаа нь бүртгэлийн үнэн зөв байдлыг хангахгүй байгаа болно.
	Дундын мэдээллийн санд өөрчлөлтүүдийг тухай бүр оруулсан тохиолдолд иргэдээс газрын эрх олгосон шийдвэр, газрын гэрчилгээ, кадастрын зураг зэрэг  баримт бичгүүдийг иргэн, хуулийн этгээдээс шаардахгүйгээр бүртгэл хийх, газрын эрхийн зөрчилгүй байдлыг мэдэх, улмаар эрхийн маргаангүй бүртгэл хийх боломжтой юм. 
	Өөрөөр хэлбэл, төр өөрт байгаа мэдээллийг иргэдээс шаардахгүй гэдэг зарчимд нийцнэ. Иймд дундын мэдээллийн сангаар дамжуулан бүртгүүлсэн эзэмших, ашиглах эрхтэй газрын мэдээлэлд орсон өөрчлөлтийг тухай бүр дундын мэдээллийн санд оруулж байхыг газрын асуудал эрхэлсэн төрийн захиргааны байгууллагад даалгах зорилгоор хуулийн 28 дугаар зүйлд нэмэлт өөрчлөлт оруулан боловсруулсан болно.
	Үүнтэй холбогдуулан Газрын тухай хуулийн холбогдох 2 заалтад нэмэлт орох бөгөөд Газрын тухай хуульд нэмэлт оруулах тухай хуулийн төслийг боловсруулсан болно.	
	4.Бусад нэмэлт, өөрчлөлтүүд. 
	Эд хөрөнгийн эрхийн улсын бүртгэлийн тухай хуулийн 14 дүгээр зүйлийн 14.1 дэх хэсэгт улсын бүртгэгч мэдүүлэг гаргагчийн өргөдөл, холбогдох нотлох баримт, улсын байцаагчийн дүгнэлтийг үндэслэсэн Улсын бүртгэлийн асуудал эрхэлсэн төрийн захиргааны байгууллагын даргын шийдвэрээр эрхийн улсын бүртгэлийг хаах зохицуулалттай. 
	Энэ хэсгийг хэрэгжүүлэх, эрхийн улсын бүртгэлийг хаах чиглэлээр жилд дундажаар 1400 орчим тушаалаар 3600 орчим эрхийн улсын бүртгэлийг хааж шийдвэрлэдэг. 
	Эрхийн улсын бүртгэлийг хаалгах хүсэлт, мэдүүлгийг иргэн, хуулийн этгээд аймаг, дүүргийн Улсын бүртгэлийн нэгжид гаргадаг бөгөөд улсын бүртгэгч, улсын ахлах бүртгэгч хянаад, шаардлагатай тохиолдолд хяналтын улсын байцаагч дүгнэлт гарган хүчингүй болгож Улсын бүртгэлийн ерөнхий газарт ирүүлэн, хариуцсан нэгж болох Эд хөрөнгийн эрхийн улсын бүртгэлийн газрын албан хаагч тушаалын төсөл боловсруулан эрх бүхий албан тушаалтнуудаар хянуулан Улсын бүртгэлийн ерөнхий газрын даргын тушаал гаргуулан бүртгэлийн нэгжид буцаан хүргүүлдэг.
	Энэхүү үйл ажиллагаа нь дундажаар 14-28 хоногт шийдвэрлэгддэг бөгөөд иргэн, хуулийн этгээдийг ихээр чирэгдүүлдэг. Улсын бүртгэлийн ерөнхий хуулийн 19 дүгээр зүйлд улсын бүртгэгчийн эрх, үүргийг нарийвчлан зааж өгсөн бөгөөд хуульд зааснаар улсын бүртгэгч нь улсын бүртгэл хөтлөх, хуульд заасан үндэслэлээр улсын бүртгэлд бүртгэхээс татгалзах,  өөрийн бүртгэсэн бүртгэлийн болон хувийн хэргийн эх нотлох баримт бичгийн бүрдлийн үнэн зөвийг хариуцах, улсын бүртгэлийг хараат бусаар хөтлөх чиг үүргийг хэрэгжүүлдэг.
	Иймд хуулийн 14 дүгээр зүйлийн 14.1 дэх заалтыг “14.1.Дараах тохиолдолд улсын бүртгэгч мэдүүлэг гаргагчийн өргөдөл, холбогдох нотлох баримт, эрх бүхий этгээдийн шийдвэр, улсын байцаагчийн дүгнэлтийг үндэслэн эрхийн улсын бүртгэлийг хаана.” гэж өөрчлөн найруулж боловсруулсан.
	Эд хөрөнгийн эрхийн улсын бүртгэлийн тухай хуулийн 30 дугаар зүйлийн 30.1.4.шүүх, арбитр, прокурор, шүүхийн шийдвэр гүйцэтгэх байгууллагаас өмчлөгчийн өмчлөх эрхийг хязгаарласан шийдвэр гарсан тохиолдолд эрхийн улсын бүртгэлд тусгай тэмдэглэл хийхээр зохицуулсан бөгөөд Татварын ерөнхий хууль /шинэчилсэн найруулга/-д татварын өр гаргуулах зорилгоор үл хөдлөх хөрөнгийг битүүмжилж, бүртгэлийн байгууллагад бүртгүүлэхээр тусгасан бөгөөд үүнтэй холбоотой татварын байгууллагаас эрхийн улсын бүртгэлд тусгай тэмдэглэл хийлгэж байна.
	Иймд хуулийн 30 дугаар зүйлийн 30.1.4 дэх заалтад татварын байгууллагыг нэмж оруулахаар төслийг боловсруулсан.
	Эрхийн улсын бүртгэлд бүртгэх эсэхийг шийдвэрлэх, эрхийн улсын бүртгэлд нэмэлт, өөрчлөлт оруулах, бүртгэхээс татгалзах тохиолдолд мэдүүлэг гаргагчид мэдэгдэх хэлбэрийг заагаагүй тул хуулийн 10 дугаар зүйлийн 10.5, 13 дугаар зүйлийн 13.5, 13.6 дахь хэсгүүдэд “бичгээр” гэж нэмэхээр төсөлд тусгалаа.
	Мөн 10 дугаар зүйлийн 10.6.2 дахь заалт, 10.7 дахь хэсэг, 11 дүгээр зүйлийн 11.1.3 дахь заалт, 11.2 дахь хэсэг, 13 дугаар зүйлийн 13.4 дэх хэсэг, 14 дүгээр зүйлийн 14.1.6 дахь заалтыг тус тус өөрчлөн найруулсан болно.
	Эрхийн улсын бүртгэл хөтлөх журмаар зохицуулж байсан “Эрхийн улсын бүртгэл хөтлөх дараалал”-ыг хуульд 61 дүгээр зүйл болгон 1 хэсэг, 6 заалттайгаар, Хөдлөх эд хөрөнгө өмчлөх эрх болон түүнтэй холбоотой эрхийг эрхийн улсын бүртгэлд бүртгэх 101 дугаар зүйл, мэдүүлэг хүлээн авахтай холбоотой 4 хэсгийг, 10, 11, 13 дугаар зүйлд 2 заалт, тус бүр 1 хэсгийг тус тус нэмж орууллаа.
	Эрхийн улсын бүртгэлийн гэрчилгээ олгох журмаас гэрчилгээнд тусгах мэдээлэл, гэрчилгээ олгох зохицуулалтыг хуулийн холбогдох зүйл, хэсэгт өөрчлөн найруулсан. 
	Эд хөрөнгийн эрхийн улсын бүртгэлийн тухай хуульд нэмэлт, өөрчлөлт оруулах тухай хууль батлагдснаар Засгийн газрын 2018 оны 397 дугаар тогтоолын хавсралтаар батлагдсан Эд хөрөнгийн эрхийн улсын бүртгэл хөтлөх журам, Засгийн газрын 2018 оны 394 дүгээр тогтоолын хавсралтаар батлагдсан Эд хөрөнгийн эрхийн улсын бүртгэлийн гэрчилгээ олгох журам тус тус хүчингүй болно. 

